2025
E òc qu’i em en 2025. Lavetz l’anar deu monde que va cambiar n’ac pensatz pas ? Jo n’ac sèi pas tròp pr’amor annadas après annadas las medishas politicas mondiaus que contunhan shens suspresa !

Guèrras sus guèrras, arribada deus extremismes de tota traca un chic pertot. Quin aviéner peu monde dab tots los gavidaires dictators mei o mens psicopatas qui’ns balhan maishanta impression de danger imminent. E se ad aquò qu’ajustam las pollucions qui hèn en créisher, las epidemias a virus inconeguts e lo pòc de reactivitat deus nòstes governants contra tots aqueths dangèrs, lo cambiament n’ei pas enqüèra ni per adara ni per doman ! Tant que l’òmi non cambi pas, pas gran causa ne cambiarà …

Ací quauques hèits notats despuish lo començar de 2025 ençà.
Tot purmèr : au parat d’ua emission d’informacions tele suu drama de Maiòta, un deus intervienents especialista, mes enter nos especialiste de qué n’ac sèi pas tròp, que’ns disó los maiotés non serén pas capables d’arrebastir los grans domaus provocats peu ciclòne « Chido » dens lo departament de delà las mars e qu’ajustè  « sic » atau com e seré hèit en metropola. S’ac èi plan comprés, en dus mots  l’òmi maiotés que seré en retard au par deus metropolitans !  Tot aquò que’m bremba la tarrible frasa d’un ex-President de la Republica au parat deu son discors a l'universitat Cheikh-Anta-Diop de Dakar (Sénégal) lo 26/07/2007 de cap a estudiants, ensenhaires e politics. Aquesta frasa «L’òmi african n’ei pas pro entrat dens l’Istòria » (« l'homme africain n'est pas assez entré dans l'Histoire ») e sons lòcs comuns que tustèn hèra de monde e mièn a guastar l’imatge deu nòste País en Africa. E ben que vedem quauquas decennias mei tard, la leçon non ei pas estada retienguda ni compresa per uns qui guardan lo medish biaish de pensar e emplegan las medishas paraulas ofensantas que 20 ans a. Quina vergonha e mesprètz de l’Òmi, deu quau l’imatge e damoraré tad eths atau com aus temps de las colonias. Que viven en un aute monde, un monde vielh hòra deu temps e de las realitats actuaus !
En dusau quan seràn consideradas « causa nacionala », la luta contra l’obesitat e la maishanta pastura pr’amor deu lor impacte màger sus la santat deus òmis, ua anóncia de las susprenentas deu noste governament qu’estó hèita au començar de l’annada navèra. Despuish 2022, en miei deu son usatge au restaurant, qu’èra possible d’emplegar lo « ticket-restaurant » tà crompar hartèra de purmèra necessitat qu’ei a díser haria, pastas, riz, frutas, legumas, carn, etc. E ben, lo governament qu’anonciè l’arrèst d’aqueth avantatge. Donc non damorarè pas sonque la crompa d’aliments directament consumiders qu’ei a díser produits transformats de la cosina industriau de la quau e sabem la maishanta qualitat e lo risc sanitari. Urosament lo 17/01/2025 cambiament de decision e retorn en darrèr dab lo Senat qui perlonga de 2 ans l’avantatge, mes dus ans e sonque, e après ?

En tresau e darrèr : 2025 navèth governament, navèth budget. Dens las navèras mesuras, de notar la baisha de 30% deu budget deus espòrts. E pertant, aus darrèrs jòcs olimpics e mondiaus d’aur, d’argent o de bronze, quantas medalhas ganhadas e donc benefici economic peu país noste ? 
L’espòrt bèth exemple deu succès e de l’ascension sociala possibles, mes arren shens esfòrç, perseverença, lagremas, sudor tà s’i escàder. Lavetz quin interèst de contunhar a batalhar/combatejar per las competicions internacionaus ? Ací la consequéncia d’ua vision politica e economica sonque a tèrme brac com despuish decenias quina que sia la color deus nostes governaments …

Donc com ac vedetz, nat cambiament peu moment dens lo noste monde … Ah si, lo sénher Trump qu’ei arribat a la presidéncia deus Estats Units d’America e dens lo son discors d’investitura que’ns promet un haish de causas bèras e navèras. Lavetz espèr o desespèr ? Suspresa, suspresa !!!  
Vam adishatz monde e dinc a un aute còp de shiulet … lhèu.
